
Аңдатпа. Кіріспе. Мақалада Ақтөбе облысының Қобда, Ойыл және Байғанин аудандарында 

2021 жылы жүргізген кешенді этноархеологиялық зерттеулердің кейбір далалық материалдары 

жарияланып отыр. Зерттеудің мақсаты: аталған аудандардың жылжымайтын тарихи-мәдени 

мұраларын зерттеу, атап айтқанда, ауыл төңіректерінде орналасқан, кейбірі шалғайда жатқан 

XIX ғ. ортасы – XX ғ. басына жататын қазақ зираттарын, қорымдарын және мешіттерін тіркеу, 

жергілікті информаторлардан ескерткіштерге қатысты тарихи оқиғалар, этнографиялық 

мәліметтер жинақтау және аудандық мұражайлардың этнографиялық мұраларын сипаттау. 

Зерттеу жұмыстарының нәтижесі: Қобда ауылы және оның солтүстік-батыс бағыты, яғни 

Ұлы Қобда өзенінің бойымен Ақыраб ауылына дейінгі өңірлердегі XIX ғ. ортасы – XX ғ. 

басына жататын Жалғыз мола, Қарамола, Сағамола, Ақмола зираттары және атауы белгісіз 

болған төрт қазақ бейіттер, Сейітсай және Қырғын мола қорымдары; Байғанин ауданындағы 

Едіге қорымы және Абдолла хазірет зираты сипатталды, ондағы әулеттік немесе үлкен 

отбасыларға арналған қорғандар, құлпытастар және оның этнографиялық суреттері 

талқыланды. Сонымен қатар, Қобда және Ойыл аудандық мұражайларының этнографияық 

жәдігерлері туралы мәліметтер берілді. Қорытынды: 2021 жылғы кешенді этноархеологиялық 

(этнографиялық) зерттеулер барысында көптеген маңызды мәліметтер жинақталды. 

Жинақталған материалдарды қорытындылау, ақтаңдақ тұстарын анықтау және ғылыми 

айналымға қосу алдағы зерттеулердің негізгі бағыты болып табылады. Дегенмен, зерттеу 

жұмыстарының нәтижесі, келешекте облыстың ескерткіштер Жинағын (Свод) даярлауға және 

өңірлік ескерткіштерді қорғау мекеме мамандарының ескерткіштерді құжаттау (паспортизация)  

жұмыстарына көмектеседі.      

Түйін сөздер. Қобда, Ойыл, Байғанин ауданы, зират, қорған, құлпытас, Сейітсай қорымы, 

мұражай, Едіге қорымы, Абдолла хазірет кешені.   

Алғыс айту. Мақала ҚР ҒЖБМ Ғылым комитеті «Қазақстанның далалық аймағы мен диаспора 

аумағындағы ескерткіштерді далалық этноархеологиялық (этноархитектуралық) зерттеудің 

методикасы» (ЖТН AP14872038) ғылыми жобасының аясында орындалды. Сонымен қатар, 

Ақтөбе облыстық тарихи-өлкетану музейіне алғыс білдіреміз. 

Сілтеме жасау үшін. Әжіғали С.Е., Әшім Б.Ә. Батыс Қазақстан кешенді этноархеологиялық 

экспедициясының 2021 жылғы зерттеулерінің кейбір нәтижелері  // Отан тарихы. 2023. Т. 26.  

SOME RESULTS OF THE RESEARCHES OF THE WESTERN-KAZAKHSTANI 

COMPLEX ETHNOARCHAEOLOGICAL EXPEDITION IN 2021 

1Doctor of Historical Sciences, Professor, Chief Researcher  

Annotation. Introduction. In this article there were published some field materials of the complex 

ethnoarchaeological researches of the complex researches, conducted in 2021 in the Kobdinsk, Wilsk 

and Baiganinsk districts of the Aktyubinsk region. The aim of the research is studying of the 

immovable historical cultural heritage at the mentioned territories, in particular to explore the Kazakh 

cemeteries and mosques of the middle XIX – early XX centuries located at the outskirts of the villages 

or near them, to collect ethnographical data connected with the monuments of the historical events due 

to the talking with the local informants, and also to characterize the ethnographic heritage of the 

regional museums. It resulted in  the researching of  the following  objects: There were described the 

cemeteries dated the middle of XIX- early XX centuries located near the Kobda village in the north-

western direction, down river Uly-Kobda up to the Akrab village the cemeteries Zhalgis mola, 

Karamola, Sagamola, Akmola, four nameless Kazakh cemeteries and necropolis Seitsay, cemetery 

Kyrghin mola in Wilsk region, cemeteries Yedighe and Abdulla khazret in Baiganin region, at these 

territories there are big family-relatives tumulus epitaphs, kulpytases and ethnographic pictures on 

them. Besides there are presented the materials of ethnographic exhibits from the Kobda and Wilsk 

regional museum. Conclusions: In the course of ethnoarchaeological researches in 2021 there were 

collected a lot of important information. Making a summary of all collected materials, making general 

conclusion and determination of their significance and put them into science usage – is the main 

directions of further researches. In addition to this the results of scientific researches will influence the 

good preparation of forming the Code of the monuments of the region and making the passports of the 

monuments by the specialists of regional organs of the protecting the monuments. 
Keywords: Kobda, cemetery, tumulus, epitaph, necropolis Seitsay, Oiel, museum, Yedighe cemetery, 

complex Abdullah khazret. 

Аннотация. Введение. В статье опубликованы некоторые полевые материалы комплексных 

этноархеологических исследований, проведенных в 2021 году в Хобдинском, Уилском и 

Байганинском районах Актюбинской области. Цель исследования – изучение недвижимого 

историко-культурного наследия на указанных территориях, в частности, обследовать 

расположенные на окраинах аулов или в некотором отдалении от них казахские кладбища и 

мечети сер. XIX – нач. XX в., произвести сбор этнографических данных о связанных с 

памятниками исторических событиях посредством бесед с местными информаторами, а также 

дать характеристику этнографического наследия региональных музеев. В результате 

исследованы: в районе аула Кобда и от него в северо-западном направлении, то есть по реке 

Улы Кобда до аула Акыраб, описаны кладбища сер. XIX – нач. XX вв. Жалгыз мола, Карамола, 

Сагамола, Акмола, четыре безымянных казахских кладбища и некрополя Сейитсай, кладбища 

Кыргын мола в Уильском районе, кладбищ Едиге и Абдолла хазрет в Байганинском районе, на 

территории которых обращают на себя внимание семейно-родственные и большесемейные 

корганные погребения, кулпытасы и этнографические изображения на них. Кроме того, 

представлены материалы об этнографических экспонатах хобдинского и уильского районных 

музеев. Вывод: в ходе комплексных этноархеологических исследований 2021 года было 

накоплено множество важной информации. Обобщение собранных материалов, определение их 

значимости и введение в научный оборот – основное направление дальнейших исследований. 

Также, результаты научно-исследовательской работы в дальнейшем окажут содействие при 

подготовке Свода памятников области и паспортизации памятников специалистами 

регионального учреждения охраны памятников.  

Ключевые слова. Кобда, Уил, Байганин, кладбище, корган, надгробие, некрополь Сейитсай, 

музей, кладбище Едиге, комплекс Абдолла хазрет.  

«Методика полевых этноархеологических (этноархитектурных) исследований памятников 

степной зоны Казахстана и в ареале диаспоры». Кроме того, выражаем благодарность 

Актюбинскому областному историко-краеведческому музею за содействие в организации 

экспедиции. 

Для цитирования: Ажигали С.Е., Ашим Б.А. Некоторые результаты исследований Западно-

Казахстанской комплексной этноархеологической экспедиции 2021 года  (Каз.) // Отан тарихы. 

2023. Т. 26. 4. С. 883-898. (Каз.) DOI: 10.51943/2788-9718_2023_26_4_883-898 

Кіріспе. Ақтөбе облысында 2021 жылдың тамыз айында және қыркүйектің басында 

(3.08. – 3.09) Батыс Қазақстан кешенді этноархеологиялық экспедициясы (БҚКЭАЭ) зерттеу 

жұмыстарын жүргізді. Экспедицияны Ш.Ш. Уәлиханов атындағы Тарих және этнология 

институты мен Ақтөбе облыстық тарихи-өлкетану музейі бірлесіп өткізді. Кешенді 

экспедицияны Институттың бас ғылыми қызметкері, профессор, С.Е. Әжіғали басқарды. 

Экспедицияға 16 адам қатысты (техникалық персоналды қосқанда). Оның құрамында 

Институттың ғылыми қызметкерлері Б.Ә. Әшім, Е.А. Ғалымов, Б.Б. Бұрханов және инженер-

архитектор А.Н. Досеке болды. Экспедицияның басты мақсаты соңғы ортағасыр мен жаңа 

заманның көрнекті тарихи тұлғалары – Едіге әмір мен Исатай Тайманұлының жерленген 

орындарын іздеу, жете зерттеу болып табылды. Көптеген деректерге қарағанда бұл ірі тарихи 

тұлғалардың жерленген орындары Ақтөбе облысының территориясымен байланысты: біріншісі 

– Байғанин ауданы Сағыз өзенінің алқабы, екіншісі – Қобда ауданы Қиыл өзенінің жоғарғы 
ағысы. Осыған орай, Едіге және Исатай Тайманұлының жерленген орындары бойынша 
сауалнама материалдар, тарихи, тарихи-этнографиялық мәліметтер жинау сияқты айтарлықтай 
міндеттер қойылды. (Бірден айтайық, бұл өте күрделі мәселелер мақаланың негізгі тақырыбы 
емес; бұл мәселелер бойынша әлі зерттеу жұмыстары жүріп жатыр. Мүмкін, келешекте 
авторлардың мұндай маңызды проблемалар туралы арнайы мақаласы жарияланатын болады). 
Алайда, аталған кешенді экспедицияның маңызды мақсаттарының бірі Қобда, Ойыл және 
Байғанин аудандарының архитектуралық, тарихи-мәдени ескерткіштерін (ең алдымен қазақ 
зираттары, мешіттер және қоныстардың қалдықтары) тіркеу және зерттеу, жолай

https://orcid.org/0000-0001-9334-3229?lang=ru
mailto:ashim.baglan@gmail.com

жалпыэтнографиялық материалдар жинау, сонымен қатар, жергілікті (аудандық) музей 

қорларын зерттеу, информаторлармен жұмыс істеу болды.  

Кешенді экспедиция әдеттегідей екі отрядқа бөлініп зерттеу жүргізді: экспедицияның 

басшысы С.Е. Әжіғали негізгі отрядқа жетекшілік жасады, екінші отрядты Б.Ә. Әшім басқарды. 

Екі отрядтың маршруттары тек үлкен қорымдарда түйісіп отырды (Сейітсай қорымы, Қырғын 

мола қорымы, Едіге зираты, Абдолла хазірет қорымы секілді нысандарында бірігіп жұмыс 

атқарылды). Мақалада негізінде экспедицияның екінші отряд жұмысының басты ғылыми 

нәтижелері баяндалады.  

Экспедицияның маршруты негізінен Ақтөбе қаласынан шығып, батыс және оңтүтік-батыс 

бағытта жүрді. Қазіргі аудандық бөлініс бойынша Қобда, Ойыл және Байғанин аудандары 

қамтылды. 

Экспедицияның негізгі ғылыми нәтижелері. Алғашқы далалық зерттеу жұмысы Қобда 

өңірінен басталды. Экспедицияның негізгі жұмысы аудан орталығы Қобда ауылында 

орналасқан орталық музейді зерттеуге басымдық берілді. Музей ресми түрде «Ақтөбе облысы 

тарихи-өлкетану музейі Қобда бөлімшесі» аталады. Музей аудандық әкімдігі ғимаратының 

ішінде бір бөлмеде, нақтырақ айтқанда, бұрынғы партия қызметкерлеріне арналған кітапханада 

орналасқан. Музей өткен ғасырдың 90 жж. ашылғанымен, әлі күнге дейін өз алдына ғимарат 

берілмеген. Дегенмен, әкімдіктегі бір бөлмеде орналасқан 

мұражай Қобда ауданының бай тарихын дәріптеуін осы күнге 

дейін жалғастырып келеді. Барлық жәдігерлерін толық көрсете 

алмаса да, біршама құнды жәдігерлері мұражай экспозициясына 

қойылған. Негізінен музей тақырыптық экспозициясы бойынша 

рет-ретімен орналастырылған. Жалпы экспозицияда құнды 

түпнұсқа жәдігерлермен қатар, кейбір тақырыптарды кеңінен 

ашу үшін қосалқы материалдармен толыққан. Мысалы, 

стендттерде фотосуреттер, түсіндірме мәтіндер, газет-

журналдарда шыққан мақалалар және т.б. берілген. Музейдің 

экспозициясынан өлкенің табиғаты және ежелгі дәуірден бүгінгі 

күнге дейінгі тарихы, мәдениеті жайында біршама қызықты 

мағлұматтар алуға болады.  

Ең алдымен музейдің экспозициясы өлкенің табиғат және 

археологиялық мұраларына арналған тақырыптан басталады. 

Онда түпнұсқа жәдігерлер – археологиялық қазба кезінде 

табылған ежелгі қыш құмыралар, Қиылдан табылған сардардың 

кіреуке сауыты (XVIII ғ.) қойылған (сурет 1). Одан кейін өңірдің 

батырлар, дін қайраткерлері, киелі орындар тақырыбына 

арналған стендттер жалғасады. 

Онда, түпнұсқа түріндегі жәдігерлер болмаса да, қызықты 

фотосуреттер, түсіндірме мәтіндер, мақалалар сияқты 

мәліметтер берілген. Келесі экспозиция өңірдің дәстүрлі 

тұрмыстық-шаруашылық мәдениетін суреттейтін құнды 

түпнұсқа жәдігерлерге орын берілген. Онда үй жиһаздары, 

дәстүрлі шаруашылық заттары, теріден жасалған 

шаруашылық бұйымдар, темірден жасалған түрлі заттарды 

көруге болады (мысалы, асадал: сурет 2).  

Бұнда XIX–XX ғғ. өңірлерге орыс және басқа да 

халықтардың қоныстануы және жергілікті қазақтардың 

олармен мәдени байланыстарының әсерінен қазақтардың 

тұрмысындағы көптеген шаруашылық заттардың өзгерістерге 

ұшырағанын және жаңашылдықты байқауға болады. «Қазақ 

қасіреті. Зұлмат пен үрей» тақырыбына арналған 

экспозициясы шағын болса да, қосалқы материалдармен 

қамтылып, кейбір экспонаттар қойылған. Сонымен қатар, 

1939–1945 жж. Екінші дүниежүзілік соғысы, одан кейін тың 

және тыңайған жерлерді игеру жылдарына арналған 

Сурет 1. Кіреуке сауыт. 

Қобда музейі 

Сурет 2. Асадал. Қобда музейі 

экспозицияда өңірден шыққан 

батырлардың, соғыс ардагерлерінің, тың 

игерушілердің өмірдерегі, суреттері, 

кейбір қолданған заттары, медальдары, 

ордендері музейдің төрдегі экспозициясын 

толықтырып тұр. «Музыкалық 

инструменттер» экспозициясы барлығы 

дерлігі дәстүрлі болмаса да, қызықты 

түпнұсқалы экспонаттармен толыққан. 

Осыдан кейін совет дәуірі кезеңінде 

қолданған кейбір тұрмыстық-шаруашылық 

заттармен жалғасып, Тәуелсіздік 

Қазақстан экспозициясымен аяқталады.  

Жалпы музейде 100-ге жуық экспонаттың 

суреті салынып, өлшенді, фототіркеуі жасалды; 30-ға жуық экспонаттың сипаты жазылды. 

Сонымен қатар, музейдің шағын кітапханасынан өлкетанушылар Ж.О. Абуллина және                  

Д.А. Абатованың өңірдің дін тарихына байланысты аз таралыммен шыққан кітаптарының 

фотокөшірмесі алынды (Далама мешіт, 2016; Дін сәулесін түсірген, 2018; Қобда өңірінің, 2020).  

Осыдан кейінгі экспедицияның зерттеу нысаны Қобдада орналасқан татар типіне ұқсатып 

салынған Молда Шәріп мешіті болды. Мешіттің имамы Абай Шымболатовтың (1992 ж. 

Талдысайда туған, руы табын-айдары, Нұр-Мүбарак Египет ислам мәдениеті университетінің 

түлегі) айтуынша, «мешіт 2007 ж. Шәріп молда балаларының қолдауымен салынған. 

Сондықтан да мешіттің атауы аталарының есімімен «Шәріп молда мешіті» деп аталды дейді. 

Мешіттің сыртқы келбеті бір қабатты, жалпы жоспары оңтүстік, оңтүстік-батыстан – 

солтүстік, солтүстік-шығыс бағытта созыла орналасқан. Мешіт қабырғасының сыртқы жағы 

қызыл кірпішпен қапталған. Шатыры төрт жаққа құламалы етіп жабылған. Солтүстік, 

солтүстік-шығыс жағында биік мұнарасы тұрғызылған. Мұнарасы сегіз қанатты етіп салынып, 

төбесі конус түрінде жабылған, ұшар басында айшығы бар (сурет 3). Мешіттің ішкі бөлмелері – 

намаз оқитын бөлме және шаруашылық-қызметтік бөлмелері – имам бөлмесі, тахаратхана 

(дәрет алатын орын), дәліз, кіреберіс бөлмелерден тұрады. Мешіттің негізгі намаз оқитын 

бөлмесі тіктөртбұрышты, әрі кең және ішіне жарықтың мол түсуі үшін сегіз терезесі салынған. 

Бөлменің оңтүстік, оңтүстік-батыс қабырғасында миһрабы орналасқан. Миһрабы жарты 

шеңберлі етіп апсида болып келген. Миһраб жанында, яғни бөлменің оңтүстік-батыс 

бұрышында ағаштан жасалған бес баспалдақты мінбері болса, бөлменің солтүстік-батыс 

бұрышында әйелдерге арналған намаз оқитын шағын орын берілген. Оны шаршы етіп матамен 

бөліп қойған. Сонымен қатар, бөлменің солтүстік-шығыс бұрышында балаларға дәріс өткізетін 

орын да қарастырылған. Онда балалар жазатын бірнеше аласа үстелдер, дәріс тақтасы және 

кітап сөрелері қойылған.  

Бөлменің солтүстік, солтүстік-шығыс жағы шаруашылық-қызметтік бөлмелермен 

жалғасады. Әуелі, солтүстік, солтүстік-шығыс жағында дәліз орын тепкен. Осы дәліздің 

шығысында имам бөлмесі, солтүстік, солтүстік-шығысында тахаратхана (жоғарыда айтып 

өткеніміздей, төбесінен мешіттің биік мұнарасы көтерілген) және батысында кіреберіс 

бөлмемен аяқталады.   

Мешіттің ауласына кіреберіс жерде, көше бойында дін қайраткерлеріне арнап саяжол 

(аллея) салынған. Онда осы өңірден шыққан көптеген дін қайраткерлерінің есімдері, өмір 

сүрген жылдары жазылған. Оларды толығырақ атап өтер болсақ: Қазақай ахун Мұхаммадбин 

Ғали Дагестани Қази (1711–1796), Әділ Хәзірет Әренжанұлы (1849–1925), Жұмағұл ахун 

Байшуақұлы (1858–1934), Сағидолла хазірет Жұмағұлұлы (1876–1964), Сүлеймен хазірет 

Мұсылманұлы (Сүлеке) (1830–1907), Бисен хазірет Абдоллаұлы (1878–1969), Сатай хазірет 

Игілікұлы (1847–1933), Хисамедин хазірет (1843–1920), Кәрімберген хазірет Сарқұлұлы (1886–

1974), Алданияз хазірет Балжанұлы (1845–1925), Абдолла Амандықұлы (Әбдірахман) (1829–

1905), Бірмағамбет Көшімқұлұлы (Бірмән) (1846–1922), Байгелдинов Хұсейін хазірет 

Нәкешұлы (1893–1940), Ізтілеу хазірет Бекенұлы (1857–1917), Бекмағамбет Бекпан хазірет 

Кенбайұлы, Тілеміс хазірет Тінәліұлы (1864–1925), Әжігерей Әбдірұлы (1879–1938), Рахманқұл 

Баймағамбетұлы, Мүбәрәк Рахманқұлұлы (1898–1933). 

Сурет 3. Молда Шәріп мешіті. Қобда ауылы 

Жалпы бұл өңірде XX ғ. 30-шы жж. дейін көптеген мешіттер болған (Қазақ мешіттерінің, 

2016). Олар тарихи деректерде және бүгінде ел аузында сақталған әңгімелерде көп 

айтылғанымен, қазіргі күнге дейін нақты орны сақталғаны өте аз. Тек, қазіргі таңда біршама 

жақсы сақталған осы өңірдегі тарихи мешіттердің бірі «Шәкен ишан мешіті» (Әжіғали, Әшім, 

2020: 233–234). Бұдан басқа, мұнда мешіт болғанын айғақтайтын ертеректегі мәліметтер                

1980 ж. Ұлы Қобда өзенінің алқабын барлау ізденісі кезінде, белгілі Абат-Байтақ қорымынан 

шығысқа қарай 10–15 км жерде, Томпақ-мешіті төңірігенде ескі мешіт ғимаратының 

қирандылары (сурет 4) және XIX ғ. екінші жартысына жататын, құлпытастары бар 3 шағын 

рулық бейіттер тіркелген (Ажигали, 2002: 17, № 323; 177). Сонымен қатар, көптеген мешіттерді 

салған, осы өлкеде ерекше танылған шеберді де атап өткеніміз жөн. Ол сәулетші «Бірмән» 

атанған Бірмағамбет Көшімқұлұлы есімін бұл өңірде мақтанышпен айтады. Ол дін жолын 

ұстанған белгілі шебер болған. Оның осы өңірде бірнеше мешіт тұрғызғанын тарихи ауызша 

деректерде және жалпы көпшілік әдебиеттерде көп кездеседі.     

 

 
 

 

 

 

Экспедицияның келесі маршруты Қобда ауылының солтүстік-батыс бағытына қарай 

жүріп, Ұлы Қобда өзенінің бойымен Ақыраб ауылына дейінгі өңірлер қаралды. Онда атауы 

белгісіз 4 қазақ зираты, Жалғыз мола бейіті, Қарамола қорымы, Саға мола бейіті, Ақмола 

қорымдары зерттелді. Барлығы дерлігі XIX ғ. ортасы – XX ғ. басына жататын қазақ 

ескерткіштері болып табылады. Негізінен бұл бағыттағы экспедиция маршрутының ізденістері 

барлау түрінде жүрді. Онда кездескен ескерткіштерді қысқаша сипаттау, фототіркеу жасау, 

кейбір қызықты ескерткіштердің суретін салу және кейбір ерекше зираттардың жалпы орналасу 

жоспарын көзмөлшермен түсіру болды.  

Экспедицияның алғашқы нысаны Ұлы Қобда өзенінің оң жағалауы бойында, Қобдадан  

14 км солтүстік-батыста орын тепкен атауы белгісіз қазақ бейіті есепке алынды. Бейіт өте 

шағын әрі толықтай бүлініп, молалары шағын төбе күйінде қалған. Сақталған құлпытасы біреу 

ғана және тарақты-табын руына тиесілі сынық құлпытас жатыр. Бейіттің солтүстігінде, 

Қобдадан солтүстік-батысқа қарай 18 км жерде тағы да атауы белгісіз қазақ зираты зерттелді. 

Зират біршама үлкен болған, оның орналасу жоспары батыс, оңтүстік-батыстан – шығыс, 

солтүстік-шығыс бағытта созылып жатыр (170 х 110 м). Зираттың басым бөлігі топырақ 

үйіндісіне айналған. Оның тек 25 шақты құлпытасы сақталған. Зерттеу кезінде сол тек 

құлпытастары бар нысандар тіркелді. Құлпытастардың ішінде 5 ғана жақсы сақталған, 14 жерде 

Сурет 4. Томпақ-мешіт қирандысы. XIX ғ. соңы – XX ғ. басы. Ақтөбе обл., 

Қобда ауд. Ұлы Қобда өзенінің алқабы. Абат-Байтақ қорымынан 8 км шығыста. 

С.Е. Әжіғалидің суреті, 1980 ж. (алғаш рет жарияланып отыр). 

құлап жатыр, ал 6 сынып, сынықтарының кейбірі топырақ астында көмілуде. Құлпытастары 

әдеттегідей, әсем ою-өрнектерімен безендіріліп, араб графикасымен жазылған. Таңбалары 

тарақты-табын руына тән. Кейбір құлпытаста (№ 9 объекті) бір ерекшелігі ою-өрнек, көркемдік 

безендірулер жоқ десе де болады, таза эпиграфикалық ескерткіш. Эпиграфикалары біршама 

жақсы сақталған және қалың мүк басып жатыр. Кейбір ескерткіштер арасында негізі – іргетасы 

(башмак) бар құлпытастар кездесті. Оның жоспары шаршы (квадрат) болып келген, ортасында 

қуысы бар. Іргетаста бедерленген өрнектер өше бастаған. Мұндай құлпытастар сирек 

кездесетін ескерткіштің бірі. Сонымен қатар, бұл бейітте № 10 құлпытасымен бірге төртқұлақ 

түрінде қам кесектен тұрғызылған құрылыс біршама сақталған деуге болады. Оның батыс 

қабырғасы жақсы сақталғанымен, қалған бөлігі толықтай бұзылып, тек іздері ғана қалған. 

Негізінен мұнда кешенді эпиграфикалық зерттеу қажет.  

Осыдан кейін экспедиция маршруты Ақсай ауылынан 6 км солтүстік-батыста орналасқан 

тағы атауы белгісіз қазақ зиратында болды. Зираттың жоспары негізінен солтүстік-шығыстан 

оңтүстік-батысқа қарай созыла орналасқан: жобамен оның жалпы көлемі 90 х 60 м. Кешенде 

20-ға жуық көне нысан тіркелді. Зираттың солтүстік бөлігінде қазіргі заманғы бейіттер 

шоғырланған – олар 1960 ж. бастап 2020 ж. аралықты қамтиды. Онда жылқышы (тарақты-

табын), «байұлы беріш», байсары (кете) рулары жерленген. Зираттың орта бөлігінде бес 

құлпытас жақсы сақталған. Олар көпқабатты (ярусты) әрі әсем ою-өрнектерімен безендірілген 

көрнекті құлпытастар қатарына жатқызуға болады. Зираттың оңтүстік бөлігінде 10-ға жуық тас 

қоршауы жатыр. Олардың басым бөлігі топырақ үйіндіге айналу үстінде. Кейбірінде жәй, 

қарапайым стелалар сақталған; онда таңбалар да кездеседі. Қоршауға пайдаланылған материал 

аздап өнделген табиғи тастар болып келген, толықтай мүк басқан. Зираттан солтүстік-батысқа 

қарай 25 км жерде кездейсоқ жалғыз құлпытас кездесті («Дениз» ЖШС базасының жанында). 

Осы базаның тұрғыны Тұрсынбаев Мейрамның айтуы бойынша (1985 ж. туған, руы – байұлы-

алаша) бұл жерді «Жалғыз мола» атайды. Құлпытас негізінен біршама жақсы сақталған. 

Арабграфикалық жазуы жақсы көрінеді. Таңбасы тарақты-табын руына тиесілі.  

«Жалғыз мола» бейітінен солтүстікке қарай 4 км жерде тағы атауы безгісіз қазақ бейіті 

зерттелді. Бейіт негізінен шағын болып келген. Дегенмен, бейіт екі бөліктен тұрады. Біріншісі, 

XIX ғ. ортасы – XX ғ. басына жататын көне кезең болса, екіншісі қазіргі заманғы бөлігі. 

Бейіттің көне кезеңге жататын бөлігі зираттың жалпы жоспарының ортаңғы бөлігінде 

орналасқан, ал қазіргі заманғы бөлігі көне бейіттің батыс, шығыс және солтүстік-шығыс жағын 

қоршай шоғырланған. Көне кезеңге тән бөлігі негізінен құлпытастардан тұрады: тек ғана 4–5 

стелалар сақталған. Таңбалары тарақты-табын және шөмішті-табын руларына тән; батыс пен 

шығыс жалпақай жақтарынды арабграфикалы жазулары (эпитафиялары) орналасқан (мұнда да 

кешенді эпиграфикалық зерттеулер қажет етеді). Ал қазіргі заманғы бөлігі 1960 ж. бастап               

2016 ж. дейінгі аралықты қамтиды: онда бейіттің басым бөлігі төртқұлақты болып келген.               

1990 жж. негізінен құрылысына темір қоршаулармен жасалған болса, кейінгі жылдары 

силикатпен тұрғызылған. 

Ары қарайғы ізденістер Ұлы Қобда өзенінің оң жағалауы бойымен жалғасып, Жарық 

ауылынан 4 км солтүстігінде орналасқан Қарамола қорымы болды. Қорым солтүстік-батыстан 

оңтүстік-шығысқа қарай созыла орналасқан. Қорымның солтүстік-шығысында бес-алты шақты 

қазіргі заманғы молалар жатыр. Олардың барлығы дерлігі ақ силикат кірпіштен тұрғызылған. 

Негізінде зиратта 150 жуық нысан тіркелді. Оның басым бөлігі сопақша тас қоршаулардан 

тұрады. Шақпақ тастардан ретсіз қаланған қоршаулар көп, оларды мүк басқан. Кейбір 

қоршауларда батыс жағында стелалар да кездеседі. Сонымен қатар, плита тастармен қоршалған 

«қорған» түрінде көруге болады. Онда алты-сегіз адамның жерленгені байқалды; мұндай 

қорғанның үшеуі бар. Қорымда жалпы 25 жуық құлпытастар сақталған (тоғызы құлап, сынып 

жатыр). Құлпытастардың басым бөлігі көпярусты болып келген және кейбірі эпиграфикасы бар 

ескеркіштері. Оның ішінде көрнекті алып құлпытаста бар (сурет 5). Сондай-ақ, қорымда 

кездейсоқ жерде құлап жатқан «балбалтас» (тас мүсін) табылды. Оның кеудесінде тарақты-

табын руының таңбасы салынған (сурет 6). Жалпы қорымда кешенді этноархеологиялық және 

эпиграфикалық зерттеулер қажет.  

Ақыраб ауылынан шығысқа қарай 6,7 км жерде орын тепкен атауы белгісіз қазақ зираты 

зерттелді. Зерттеу кезінде 34 нысан тіркелді. Жалпы зират солтүстіктен оңтүстік бағытта 

созыла шоғырланған (жобамен 90 х 60 м). Қорымның батысында 50–60 м жерде археологиялық 

оба орналасқан. Оның қасында тағы көне тас үйме күйінде қалған үш-төрт моланың іздері 

жатыр. Зираттың жалпы жоспарының солтүстік жағында құлпытастар және тас қоршаулар 

басым. Ал, оңтүстік жағы негізінен қорғандардан (қоршаулар) тұрады. Айта кету керек, мұнда 

жақсы сақталған ескерткіш түрі – құлпытастар (саны 22). Мұндағы құлпытастарды әдеттегідей 

екі түрге бөлуге болады: көпярусты және жалпақай болып келген эпиграфикалық құлпытастар. 

Негізінен құлпыстастармен байланысқан сопақша топырақ үйінділері басымырақ. 

Құлпытастарда тарақты-табын, бір құлпытаста төртқара (?) руларының таңбалары бедерленген. 

Сонымен қатар, тас қоршаулар және құлпытаспен байланысқан, жонылған ірі блоктастардан 

ешқандай лайсыз бір-бірімен үйлестіре қаланған қоршау кездесті. Сондай-ақ, зираттың оңтүстік 

жағын қамтыған сегізге жуық «қорған» тұрғызылған. Әулеттік немесе үлкен отбасыларға 

арналған мұндай қоршаулардың жоспары әртүрлі болып келген. Бірі сопақша, бірі дөңгелене 

келіп, бір-біріне жалғасып жатады. Құрылыс материалдары қарабайыр тастарды және 

кейбірінде тегіс плита тастарды шебер әрі берік етіп қаланғанын көруге болады. Зерттеу 

жұмыстары кезінде – қорымның жалпы орналасу жоспары көзмөлшермен түсірілді, фототіркеу 

жұмыстарымен қатар, кейбір ерекше құлпытастардың суреті мен өлшемі алынды. 

Экспедицияның келесі зерттеу нысаны Ұлы Қобда өзенінің сол жағалауында орналасқан, 

Ащықара ауылының оңтүстік-батысындағы Ақмола зираты. Зираттың басым бөлігі қазіргі 

заман кезеңге жатады. Құрылыс материалдары ақ силикаттан тұрғызылған. Барлығы дерлігі 

төртқұлақты етіп салынған. Қорымның орта тұсында көне бейіттер шоғырланған. Көне бейіттер 

жалпы зираттың орта бөлігінен бастап батыс бағытқа қарай созыла орналасқан. Негізінен            

XIX ғ. соңы, XX ғ. басына жатады. 15 шақты құлпытас сақталған (оның үшеуі сынып жатыр). 

Батыс пен шығыс беті жалпақай болып келген эпиграфикалық құлпытастар (сурет 7) және 

көпярусты стелалар да бар. Онда тарақты-табын руының таңбалары бедерленген. Биіктігі 2,90 

м болатын көпярусты алып құлпытасты көруге болады. Мұнда көп жағдайда құлпытаспен 

байланысып жатқан мүжілген саз балшық қалдықтарының төбе үйінділері басым.  

Кешенді экспедицияның бірден-бір басты зерттеу нысаны Қобда ауданындағы Сейітсай 

қорымы болып табылды. Қорым Жарсай ауылынан (бұрынғы Новонадеждинка) оңтүстік, 

оңтүстік-шығысқа қарай 9 км жерде орналасқан. 

 

Сурет 5. Алып құлпытас. Қарамола қорымы Сурет 6. Балбалтас. Қарамола қорымы 



 ISSN 1814-6961 E-ISSN 2788-9718   Отан тарихы 2023. № 26 (4) 

 
891 

 

 

 

 

 

 

 

 

 

 

 

 

 

 

 

 

 

 

 

 

 

 

Халық арасында қорымның атауы Исатай Тайманұлы бастаған жауынгерлердің 

жерленген жері деп «шейіт» атауымен аталады. Алайда, қорымның эпонимиясы «шейіт» 

атауымен байланыстыру біршама күмән тудырады. Экспедицияның далалық жұмысы 

барысында қорымда сақталған құлпытастардың арабграфикалық жазуында (экспедиция мүшесі 

Т. Талғат оқыған) Кете руы Айдар тайпасынан Сейіт бөлімінің өкілдері кездесті (ең көнесі  

1852 ж. № 52 нысан). Сондықтан да, қорымның атауын біз «Сейітсай қорымы» түсінігімен 

атағанды жөн көрдік; осыған қоса маңызды айтатын жайт: топокарталарда (М 1:200 000, M–40–

XIII п.) зират орналасқан жер «балка Сеитсай» аталып тұр. Жалпы бұл қорымда жүргізілген 

зерттеу жұмыстарының толық нәтижесін келешекте кең түрде көлемді мақала етіп жариялауды 

жоспарлап отырмыз. 

Қобда ауданының оңтүстігінде, Егіндібұлақ ауылынан (бұрынғы Қызыл-Ту) оңтүстік, 

оңтүстік-батысқа қарай 8 км жерде орналасқан Қырғын мола қорымы (Қырғынның моласы) 

Қобда өңіріндегі ізденіс жұмыстарымыздың соңғы ескерткіші болды. Қорым негізінен XIX ғ. 

ортасы – XX ғ. бас кезеңіне жатады. Орналасу жоспары шығыстан батысқа қарай созыла 

шоғырланған (сурет 8).  

 
 

Сурет 8. Қырғын мол қорымы. Зираттың оңтүстік бөлігінің көрінісі.  

Жоғарыдан дрон арқылы Б. Қошан түсірген. 2021 ж. 

Сурет 7. Эпиграфикалық құлпытас. Ақмола зираты 

Қорымда 290 нысан тіркелді (қазықша қойылды). Қорымдағы нысандардың басым бөлігі 

сопақша, дөңгелене, шаршы болып топырақ үйіндісіне айналған. Олардың біршамасы 

құлпытаспен байланысып жатыр. Сақталған құлпытастар саны 29 (оны жерде құлап, сынып 

жатыр). Құлпытастардың дерлігі көпярусты болып келсе, кейбірі батысы мен шығысы 

жалпақай болып келген эпиграфикалық құлпытастар да кездеседі. Құлпытастардың арасында 

қызықты суреттерде бедерленген (№ 3 объекті). Онда құлпытастың оңтүстік бетінің орта 

тұсында құманның суреті салынған (биіктігі 18 см, ені 13,5 см). Ал, батыс бетінде арабша 

жазуларының астында, яғни құлпытастың батыс бетінің төменгі жағында биік өкшелі аяқ киім 

(кебіс?) және етік (саптама) суреттері қашалған.  

Экспедиция кезінде қорымның «Қырғын мола» аталуы жөнінде жергілікті тұрғындардан 

біршама мәліметтер жиналды. Соның бірі, информатор Бестамақ ауылының тұрғыны 

Нұрберген Бержекенов (1950 ж. туған, руы адай-қосай) мынадай қызықты аңыз келтіреді: 

«Ауылдың ақсақалдарынан естігенім бойынша, бір байдың бәйге атына жабатын «ат жабуы» 

болған. Ат жабуы алтын-күміспен өрнектелген екен. Бір кездері осы өлкеде тойда жүргенде 

ұрлатып алған. Оны әр жерден іздеп таба алмайды. Бірнеше күн өткен соң, осы жақтан 

туыстары көріп қалады. Содан әлгі байға сенің ат жабуыңды Батпақтыда бір байдың атының 

үстінен көрдім, деп жеткізеді. Ат жабуын қайтаруды сұрауға Жәрменбет деген кісіні бастатып, 

оған 40 адам қосып жібереді. Батпақтының бойына келгенде бұларға бас салып, Жәрменбетті 

де қолға түсіреді. Екінші рет, адайдың Масаты бастап келгенде, ат жабуды қайтара алмай 

кетеді. Мұнда Батпақтының бойында 15–20 шақырым жерде Қандық деген жер бар, сол жақтан 

үшінші рет Сенгін Мыңбай бастап келеді. Бұл жолы 2000 қолмен келеді. Қандықтың үстімен 

келіп, мына қырдың үстінде (қазіргі Қырғын моланың төңірегі) үлкен шайқас болып, адам 

шығыны көп болады. Содан белгілі билер араласып, бітімге келеді. Соңында, жабуды 

қайтарып, құн төлеткен екен. Міне осылайша халық арасында бұл қорым Қырғын мола аталып 

келеді». Сонымен қатар, Бегалы ауылының тұрғыны Сламғали Сағидуллиннің (1948 ж. туған, 

руы байұлы, таз) айтуынша, адайлар мен шәли кетелер арасындағы шайқас кезінде көп адам 

шығынға ұшырап, ол жер Қырғын мола аталып кеткенді-міс.  

Экспедицияның далалық жұмысы барысында сақталған құлпытастардың жазуында 

(экспедиция мүшесі Т. Талғат оқыған) Кете руының шәли тайпасына тиесілі құлпытастар 

басым. Сонымен қатар, кете руының әлімбет, құттығай, алтай бөлімдері де бар. Құлпытастың 

ең көнесі 1842 ж. жатады (№ 22 нысан).  

Қырғын мола қорымы негізінде 2005 жылы біршама зерттелген. Оның жалпы орналасу 

жоспары да көзмөлшермен сызылған (сызған М. Дүйсенғали). Алайда, осы жолы экспедиция 

кешенді түрде арнайы қайта зерттеді. Қорымда ең алдымен тахеометриялық түсіріс жүргізілді, 

фототіркеу жасалды, барлық нысанның оңтүстік-батыс жағынан аксонометрия түрінде нобайы 

сызылды, кейбір ерекше нысандардың суреті, жоспары, қимасы алынды, эпиграфикалық 

жазулары оқылды және кейбір құлпытастардағы этнографиялық суреттер жиналды. Сонымен 

қатар, дрон арқылы жоғарыдан түсірілім жасалды.  

Осыдан кейін екі апта бойы экспедицияның зерттеу жұмыстары Ойыл және Байғанин 

аудандарында өтті. Ауданның орталығы Ойыл поселкасында «Ш. Берсиев атындағы Ойыл 

аудандық өнер және өлке тарихы музейі» мақсатты түрде зерттелді. Алғаш бұл өңірде 1948–

1953 жж. аралығында Шығанақ Берсиев атындағы шағын мұражай болған-ды. Кейін бұл 

мұражай түрлі себептерге байланысты жабылып қалған. Содан, 2001 жж. музей қайтадан 

қалыптаса бастайды. 2003 ж. ресми түрде «Ойыл аудандық өнер және өлке тарихы музейі» 

болып құрылады. 2006 ж. музейге ақ тарының атасы атанған Шығанақ Берсиевтің есімі 

беріледі.     

Музей 1960 жж. партия мүшелеріне арнап салынған екі қабатты ғимаратта орналасқан. 

Бірінші қабатында әкімшілік, ғылыми қызметкерлер бөлмесі мен табиғат экспозиция залы орын 

тепкен болса, екінші қабатында 5 экспозиция залы бар (жалпы алты экспозиция залдан тұрады): 

табиғат, ауданның тарихы, ардагерлер, кеңес кезеңі, этнография және Шығанақ Берсиев 

залдары. Бұл залдардың барлығы да өлкенің тарихы, этнографиясы және табиғатына арналған 

қызықты жәдігерлермен толыққан. Музейдің экспозиция бөлімдері өлке тарихын түсіндіруде 

тақырыптық-хронология бойынша, кейбір залдары (этнография, табиғат, Ш. Берсиев секілді) 

тақырыптық экспозиция негізінде жасақталған. Әр залдың тақырыптарын кеңінен ашу үшін 

қосалқы материалдары берілген. Мысалы, витриналарда қызықты фотосуреттер, түсіндірме 

мәтіндер, газет-журналдарда шыққан мақалалар және т.б.  

Музей экспозициясы бірінші қабатта өлкенің 1-ші табиғат залынан басталады. Онда 

өлкеде өмір сүретін жануарлар, өсімдіктер, құстардың көрінісін көруге болады. Бүркіт 

тұқымдасына жататын, борсық секілді және Барқын құмының қыл жапырақты тал, итмұрын, 

жер сағыз, киік оты және т.б. шөптері қойылған. Өңірдің Ақшатау аталатын жерден әкелінген 

үлкен балықтың сүйектері, ірі тасбақаның қалдықтары және түрлі табиғи тастары өлкенің 

ерекше табиғатын көрсетіп тұрғандай. Мұндағы қойылған заттардың көпшілігі түпнұсқалы 

болуымен ерекшеленген.  

Осыдан кейінгі барлық экспозиция залдары екінші қабатта орын тепкен. Алдымен, көне 

дәуірден бастап XX ғ. басына дейінгі уақытты қамтып жатқан 2-ші өлкенің тарих залымен 

басталады. Онда Ойыл өңірінен табылған неолит, ерте темір дәуірі, қола дәуірі кезеңіне 

жататын ескерткіштердің кейбір заттай деректері қойылған, одан кейін өңірдегі басты өзен 

Ойылдың шығу төркіні жайында жазылған кейбір мақалалардың көшірмесі, Алтын Орда, Қазақ 

хандығы кезеңі жайлы қызықты мағлұматтар витриналарда карта түрінде, зерттеушілердің 

мақалалары және т.б. қосалқы материалдармен толыққан. Осыдан кейін қазақтың бес қаруы 

аталған экспозиясы да бар. Оның барлығы дерлігі Ақтөбе қаласы шеберлерінің қолынан 

шыққан. Тек, XIX ғ. жататын қыз баланың ер-тоқымы ерекше назар аудартады (2013 ж. музейге 

тапсырылған). XIX ғ. батырларына арналған витриналарда көп жағдайда батырлар туралы 

шыққан мақалалар, кейбір жеке суреттері, кесенелерінің суреттері берілген. Келесі экспозиция 

XIX ғ. 70 жж. Ресей империясының толықтай отарлауының аяқталуы, бекініс салынуы, Көкжар 

жәрмеңкесі секілді маңызды мағлұматтармен толыққан. Мұнда XIX–XX ғғ. өлкеде орыс және 

басқа да халықтардың қоныстануы және жергілікті қазақтардың олармен мәдени 

байланыстарының әсерінен қазақтардың тұрмысындағы көптеген шаруашылық заттардың 

өзгерістерге ұшырауы және жаңашылдықтың кіріге бастауы сияқты мәдени байланыстарды 

көрсеткен. Әсіресе, халық арасында «Көкжар жәрмеңкесі» аталып кеткен жәрмеңкеде, сауда 

кезінде әртүрлі шаруашылық-тұрмыстық заттардың, үй жиһаздарының осы өлкеге келгенін 

көруге болады. Сонымен қатар, татар типіне ұқсатып салынған мешіт пен қатарласа салынған 

сауда үйлерінің макеті, сол кезеңнің өмірін сипаттап көрсетуге тырысқан және XIX ғ. екінші 

жартысында осы өңірде салынған екі сыныпты мектеп жайында шағын экспозицияға орын 

берілген. Экспозициялық витринада ескерткіштің суреті, оның мағлұматтары қосалқы 

материалдар түрінде көрсетілген. Ол мектеп негізінен Кеңес үкіметі тұсына дейін жұмыс істеп, 

кейін жабылған. Бүгінде оның тек қирандылары қалған.  

Осыдан кейінгі экспозициялық көрме 3-ші «ардагерлер залымен» жалғасады. Әуелі 

экспозиция алаш қайраткерлерінен басталады. Онда осы өңірден шыққан алаш қайраткерлері 

жайында мағлұматтар берілген. Олардың суреттері, өмір дерегі, кейбір мақалалары сияқты 

қосалқы материалдары қойылған. Одан кейін өңірдегі Ойылдың толықтай қалыптасу тарихы, 

өлкені басқарған басшылар жайында, ХХ ғ-дың 30 жж. «жазықсыз жапа шеккендер», «халық 

ағарту, мәдениет ісі» жайында арнайы жеке-жеке витриналарда қызықты мағлұматтармен 

толыққан. 30 жж. осы өлкенің басшысы болған, игі істерімен танылған Нұрлыбек Әбдікәрімов 

және осы өлкеде ағартушылығымен танылған Аятберген Науанов және т.б. қайраткерлер 

жайлы және олардың 1937 ж. қуғынға ұшырағаны туралы мағлұматтары қамтылған. Сонымен 

қатар, мәдениет саласының қайта жандана бастауының көрінісі ретінде 30-шы жылдары орта 

тұсындағы түсірген ескі суреттерді де көруге болады. Ары қарай, 2000 жж. басына дейін өмір 

сүріп келген Екінші дүниежүзілік соғысқа қатысқан ардагерлердің суреттері, олардың сол 

кезеңдегі киген киімдері, қолданған заттары қойылған витриналарымен ардагерлер залы 

аяқталады. Экспозиция 4-ші кеңес залымен жалғасады. Негізінен бұл залда өлкеде еңбек 

сіңірген мұғалімдер, Ленин орден иегерлері, Еңбек ерлері, өлкені басқарған басшылар, өлкеден 

шыққан ғалымдардың суреттері, өмір деректері және кейбірінің қолданған заттары қойылған. 

Кеңес үкіметі тұсында қолданған тұрмыстық-шаруашылық заттар, жиһаздар да қамтылған. 

Сонымен қатар, 1940 жж. өзіндік ерекше стилімен тігілген қасқыр ішік ерекше назар аудартты. 

Бес қасқырдың терісімен тігілген.  

5-ші этнография залы – дәстүрлі мәдениетімізге тән біршама құнды экспонаттармен 

толыққан. Залдың төрінде төрт қанатты шағын киіз үй құрылған (2006 ж. Ойыл өңірінде 

жасалған). Киіз үйдің іші үй жиһаздарымен және тұрмыстық бұйымдармен жабдықталған. Атап 

айтар болсақ, киіз үйдің оң жақ қанатынан бастап қоржын, кесеқап, аяққап, шәй сандық, 

кебеже, жастық ағаш, жағлан, әбдіре және т.б. жасауы орналастырылған (мысалы жастық ағаш: 

сурет 9; жағлан сандық және әбдіре: сурет 10).  

 

 

 

 

 

 

 

 

 

 

 

 

 

 

Сондай-ақ, залда әйелдердің ұлттық киімдері, ұлттық аспаптар, әшекей бұйымдар, көне 

жастық ағаш, иінағаш, көрік және т.б. этнографиялық жәдігерлер музей құндылығын арттырып 

тұр. 1937 ж. шапан (тігісі, ою-өрнегі ерекше болып келген), 1930–1940 жж. етікшілердің 

қолданған аяқ киім қалыптары, 1930 жж. сүйектен жасалған домбыра секілді жәдігерлер де бар. 

Бұндай ерекше домбыраның тарихы туралы мәлімет Б. Рысбаеваның шағын мақаласында 

көрініс тапқан (Рысбаева, 2020). 6-шы ақ тарының атасы атанған Шығанақ Берсиев залы – 

музейдің соңғы экспозиция үлкен бөлімі болып табылады. Залда Берсиевтің суреттері, өмір 

деректері, оның ақ тары өсіруде үздік табысқа жеткені жайлы мағлұматтары берілген. Сонымен 

қатар, егіншілікте (оның ішінде тары өсіруде) қолданылған бірнеше шаруашылық құралдары 

экспонат ретінде орналастырылған. Оның ішінде малатас (сурет 11), келі-келсаптар (сурет 12) 

және қолдиірмен (сурет 13) секілді көне жәдігерлерді ерекше атауға болады.   

 

 

 

 

 

 

 

 

 

 

 

 

 

 

 

 

 

 

    

 

 

 

 

 

Сурет 9. Жастық ағаш. Ойыл музейі 
Сурет 10. Жағлан сандық және әбдіре 

(астындағы). Ойыл музейі 

Сурет 11. Малатас. Ойыл музейі 

Сурет 12. Келі-келісаптар.  

Ойыл музейі 

Сурет 13. Қол диірмен. Ойыл музейі 

Экспедицияның келесі зерттеу нысаны Сағыз өзенінің оң жағалауында орналасқан, 

Ебейті ауылынан 16 шақырым солтүстік-батыста орын тепкен көне «Едіге қорымы» болды 

(сурет 14). Бұл қорымды (бейітті) соңғы жылдары Едіге әмірдің моласымен байланыстырады. 

Осыған орай, экспедицияның негізгі мақсаттарының бірі әмір Едігенің жерленген орнында 

этноархеологиялық зерттеулер жүргізу болатын. 2019 жылы Батыс Қазақстан кешенді 

этноархеологиялық экспедициясы (жетекшісі С.Е. Әжіғали) барлау түрінде зерттеді (Отчет о 

работе, 2019: 17–18). Ал, 2021 жылы қорымда далалық зерттеу жұмыстары кешенді түрде 

жүрді. Онда тахеометриялық түсіріс, жүйелі фототіркеу жасалды, барлық ескерткіштің 

оңтүстік-батыс жағынан аксонометрия түрінде нобайы сызылды, эпиграфикалық жазулары 

оқылды және дрон арқылы жоғарыдан фотофиксациясы жасалды. Қазіргі таңда, Едіге қорымын 

зерттеу, талдау (анализ) жұмыстары жүргізілуде. Алдағы уақытта қорымда жүргізілген зерттеу 

жұмыстарының нәтижелері жарияланатын болады.   

 

 

 

 

 

 

 

 

 

 

 

 

 

 

 

 

 

 
Сурет 14. Едіге қорымы. Жоғарыдан жалпы көрінісі. Б. Қошан түсірген, 2021 ж. 

 

Осыдан кейін Ақтөбе облысы Байғанин ауданының Қопа ауылынан солтүстікке қарай          

10 км жерде орналасқан Абдолла хазірет қорымы экспедицияның зерттеу жұмыстарының 

соңғы нысаны. Қорым эпонимі осы жерде мешіт ұстаған Абдолла хазірет Жаналыұлының 

есімімен аталады. Бұл айтарлықтай ірі мемориалдық-культтік кешенді алғаш рет 1984 жылы 

С.Е. Әжіғалидің жетекшілігімен Батыс Қазақстан кешенді этноархеологиялық экспедициясы 

жолай кездейсоқ ашқан. Кейін 1987 жылы осы экспедиция қорымды жан-жақты зерттеп, 

нәтижесінде алғашқы жарияланымы «Абдильда (Әбділдә)-Казырет» атауымен шығады 

(Ажигали, 2002: 152–153). 2019 жылы Доңызтау кешенді этноархеологиялық экспедициясы 

(жетекшісі С. Әжіғали) қорымда барлау түрінде зерттеу жүргізді (Отчет о работе, 2019: 17).  

Бір ескеретін жайт, соғыстан кейінгі топокартада көрсетілгендей, XX ғ. басына дейін 

қорым негізінен жергілікті халық арасында «Шибұлақ» деп аталған. Соңғы жылдары, ХХ ғ. 

басынан, Абдолла хазірет осында мешіт ұстап, діни-ағартушылық жұмыстар жүргізген соң, 

қорымның негізгі, ескі атауы басым қолданылатын болды. Казір бұл кешен «Абдолла хазірет 

зираты» деп нақты аталады. Абдолла хазірет Жаналыұлының (1856–1919) өмір деректері 

жайлы шағын зерттеу мақалалар кейбір БАҚ беттерінде жарияланған (Әзи, 2011; Әзи, 2014; 

Негимов, 2018). Сонымен қатар, Абдолла хазірет қорымының шырақшысы әрі ұрпағы 

Қабиболла ақсақал Ахметнияз (1945 ж.т., руы адай-қосай) осы ескі қорым туралы және 

Абдолла хазірет жөнінде құнды дерек беруші басты информатор; Абдолла хазіреттің 

өмірбаянына арналған кітабы да шыққан (Ахметнияз, 2020). 

Қорымның солтүстігінде 350 м жерде (араларын «Шибұлақ» бұлағы бөліп тұр) мешіттің 

орны темір қоршаумен қоршалған. Оның жанында құдығы орналасқан. Осыған қарағанда 

қорымнан «діни-тұрғын кешенінің» белгілерін байқауға болады. Алайда, кешеннің басым 

бөлігі дәстүрлі жерлеу-культтік құрылыстары болғандықтан, қорымды «Абдолла хазірет 

мемориалды-культтік кешен» деп атаған жөн. Қорым әдеттегідей екі бөліктен тұрады: 

біріншісі, XIX ғ. ортасы – XX ғ. басына жататын ескі бөлігі, екіншісі қазіргі заманғы, яғни 

соғыс жылдарынан кейінгі жерлеулер. Қазіргі заманғы бөлігі қорымның оңтүстігінде 

шоғырланған. Ал ескі бөлікте 500 жуық дәстүрлі ескерткіштер бар, олар қорымның орталық 

және солтүстік бөлігін қамтып жатыр. Онда алып құлпытастар, көп бөлмелі қорғандар, 

қойтастар секілді тарихи-мәдени ескерткіштердің озық үлгілері кездеседі. Әсіресе құлпытаста 

ерекше стилі бар арабграфикалық жазулар, эпитафиялар, этнографиялық суреттер: оның 

ішінде, қазақтың бес қаруы, құман, кебіс, саптама етік, ою-өрнектер және т.б. қашалған (сурет 

15). Қоршаулары ерекше «таңдай» («в елочку») әдісімен қаланған бірнеше бөлмелерден 

тұратын қорған түрлерін де кездестіруге болады (сурет 16). Сонымен қатар, бірнеше бейіт 

орналасқан үлкен ауқымымен ерекшеленген қорғанның орталық тұсында Абдолла хазіреттің 

бейіті жатыр. Мұндай көрнекті ескерткіштері бар кешеннің қорғау аймағын анықтап, шұғыл 

жан-жағынан мал кірместей етіп қоршау қажет.   

  

 
Сурет 15. Құлпытас. Солтүстік бетіндегі этнографиялық суреттер. 

№ 175 нысан. Абдолла хазірет қорымы 

 

 
 

Сурет 16. Қорған. Қоршаулары таңдай әдісінде қаланған. № 219 нысан. Абдолла хазірет қорымы 

Жалпы, 2021 жылы бұл ірі және маңызды мемориалдық-культтік кешен 

этноархеологиялық (этноархитектуралық) және тарихи-этнографиялық жағынан толық, жан-

жақты зерттелді. Кешенде далалық зерттеулер методикасы бойынша мынадай жұмыстар 

өткізілді: қорымда 366 нысан тіркеліп, ең алдымен тахеометриялық түсіріс жүргізілді, жүйелі 

фототіркеу жасалды, сипаттама жазылды, барлық ескерткіштің оңтүстік-батыс жағынан 

аксонометрия түрінде нобайы сызылды, кейбір ерекше ескерткіштердің суреті, жоспары, 

қимасы алынды, эпиграфикалық жазулары оқылды және этнографиялық суреттер жиналды. 

Сонымен қатар, дрон арқылы жоғарыдан 27 кадр түсірілді.  

Қорытынды. 2021 жылы Ақтөбе облысының Қобда, Ойыл және Байғанин аудандарында 

жүргізілген кешенді этнографиялық-этноархеологиялық зерттеулер барысында көптеген 

маңызды мәліметтер жинақталды. Жинақталған материалдарды қорытындылау, талдау және 

ғылыми айналымға қосу алдағы зерттеулердің негізгі бағыты болып табылады. Дегенмен, 

зерттеу жұмыстарының нәтижесі, келешекте облыстың ескерткіштер Жинағын (Свод) 

даярлауға, өңірдің дәстүрлі және негізгі тарихи-мәдени ескерткіштерінің Картасын әзірлеуге 

және өңірлік ескерткіштерді қорғау мекеме мамандарының ескерткіштерді құжаттау 

(паспортизация) жұмыстарына көмектеседі.   

